Коми Республикаса Каналан Сӧветӧ
2019 вося сора тӧлысь 1 лунсянь кӧч тӧлысь 30 лунӧдз
гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2019 вося сора тӧлысь 1 лунсянь кӧч тӧлысь 30 лунӧдз воис 129 шыӧдчӧм, на лыдын 64 гижӧда шыӧдчӧм (на лыдын 45 асшӧр шыӧдчӧм, ӧтйӧза организацияяссянь 7 да котыръяссянь 12 шыӧдчӧм).
Став гижӧда шыӧдчӧм лыдысь быд мӧд письмӧ (25) воис электроннӧй документӧн: Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын, либӧ электроннӧй пошталӧн официальнӧй инпас вылӧ.

Письмӧясыс воисны республикалӧн дас куим муниципальнӧй юкӧнса олысьяссянь. Медтшӧкыда Каналан Сӧветӧ шыӧдчылісны Сыктывкарса олысьяс (30). Отчётнӧй кадколастын 6 шыӧдчӧм воис странаса мукӧд дінмуысь – Москваысь, Воронеж, Калининград да Москва обласьтса Щелково каръясысь.
Коми Республикаса Каналан Сӧветӧ
2019 вося ІІІ кварталын воӧм
гижӧда шыӧдчӧмъяслӧн тематика

Гижӧда шыӧдчӧмъяссӧ видлалӧмыс петкӧдлӧ, мый гражданаӧс медся ёна майшӧдлӧны канмукӧд, йӧзкотыркӧд да политикакӧд (на лыдын олан пунктъяс социальнӧя да экономика боксянь сӧвмӧдӧм, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн удж), социальнӧй юкӧнкӧд (йӧзлысь дзоньвидзалун видзӧмкӧд, социальнӧй мынтӧмъяскӧд, йӧзӧс могмӧдӧмкӧд, кокньӧдъяскӧд) йитчӧм юалӧмъяс, оланін да коммунальнӧй овмӧсын мытшӧдъяс.
Удора районса Путшкымдін, Ёвкӧдж, Мукты, Копты сиктъясын олысьясӧс лёк туйяс вӧсна тулыссянь арӧдз дзескӧдӧма Важгорт-Ёвкӧдж маршрут кузя пассажирскӧй транспорт услугаясӧн во гӧгӧр чӧж вӧдитчан инӧдын.
Койгорт районса Сьӧдтыдор посёлокын олысьяс корӧны бурмӧдны Ужга-Сьӧдтыдор участок вылын туйсӧ. Гожӧмнас заводитісны капитальнӧя дзоньтавны Койгорт-Ужга участоксӧ, но туйлысь 5 км кузьта индӧм юкӧнсӧ дзоньтавны абу вӧлі планируйтӧма.
Воркута карса Воргашор посёлокын олысьяс юӧртісны нӧбасьысь аньяслысь инӧдъяс дзескӧдӧм йылысь. Налы тшӧктӧны ветлыны врач дорӧ приём да процедураяс вылӧ, сдайтны анализъяс посёлоксянь карӧ. Индӧм сьӧкыдлунъясыс лоӧны грӧзӧн нӧбасьысь аньяслӧн да чужысь челядьлӧн дзоньвидзалунлы. Шыӧдчысьяс корӧны, медым посёлокын бара заводитчис приём.
Кӧрткерӧс районын Ыджыдвидз сиктса больничаын уджалысьяс абу сӧгласӧсь медицина персоналлысь лыдсӧ чинтӧм серти Кӧрткерӧс районлӧн шӧр больничаса юралысь врачлӧн помшуӧмкӧд да корӧны, медым налы отсаласны видзны медицина уджалысьяслысь ӧнія штатсӧ.
Кӧрткерӧс районса Пӧдтыбок посёлокын олысьясӧс майшӧдлӧ Пӧдтыбокса врачебнӧй амбулаториялысь кадръяс оптимизируйтӧм, а, стӧчджыка кӧ, процедураяс серти сестралысь да акушер-гинекологлысь ставкаяссӧ чинтӧм.
Печора карса 4 №-а шӧр школаын велӧдчысьяслӧн бать-мам корӧны, медым велӧдчанінсӧ эз пӧдлавны, капитальнӧя дзоньталісны зданиесӧ да колисны школалысь статуссӧ.
Сыктывкарса Краснозатонскӧй посёлокын олысьяс корӧны, медым эз пӧдлавны ветеринария пунктсӧ. Сылӧн услугаясӧн вӧдитчӧны Вылыс Максаковкаын, Мыртыюын, Сьӧдкыркӧтшын, Кӧджпомын, Озёлын, Сёйтыын да мукӧд матысса олан пунктын олысьяс.
“Агротехкоми ИКК” шыӧдчӧ корӧмӧн, медым отсалісны пӧртны олӧмӧ Сыктывкарса вӧр рӧдмӧдан питомник выльысь восьтан проект, а сідзжӧ сетны кӧртымӧ тайӧ вӧр участоксӧ, медым вӧдитчыны вӧр рӧдмӧдан материал вӧчӧмын биотехнологияясӧн наука боксянь туялан могъясын.
“Сыктывкарса вузасян да экономика колледж” уджсикасӧ велӧдан канму учреждениеын велӧдысьясӧс майшӧдлӧ сійӧ, мый колледжса жыръяссӧ сетӧны “А.С. Пушкин нима гимназия” муниципальнӧй асшӧрлуна велӧдан учреждениеысь 300 школьникӧс велӧдӧм вылӧ. Сы вӧсна мый зданиесӧ арталӧма 600 велӧдчысь вылӧ, колледжса 900 студентлы быть лоӧ велӧдчыны музейлӧн, библиотекалӧн жыръясын, кулинария цехъясын да мукӧдлаын. Тайӧ жыръясыс оз лӧсявны велӧдан удж нуӧдӧм вылӧ. Ӧні колледжса студентъяс велӧдчӧны мӧд сменаын.
Водзӧ воӧны письмӧяс гражданасянь, кодъяс сулалӧны паныд Архангельск обласьтса Шиес станцияын ЧКШ полигон стрӧитӧмлы. “Коми Республикаса гражданскӧй йӧзкотырын” водзмӧстчысьяс ыстісны “Лӧп-ёг. 21 нэмся мытшӧд” конференциялысь резолюция, кӧні вӧзйисны видлавны туялан мытшӧдсӧ, оланпастэчас боксянь вынсьӧдны республикаын лӧп-ёг торйӧн чукӧртан стратегиясӧ, дугӧдны гуалӧм могысь лӧп-ёг мукӧд регионысь вайӧмсӧ. А сідзжӧ корисны пыртны полигонъяс збыльвылас стрӧитігӧн “экотехнопарк” кыввежӧртасӧн вӧдитчӧмысь уголовнӧй кывкутӧм, велӧданінъясын пыртны лӧп-ёг торйӧн чукӧртӧм, сійӧс переработайтӧм, иналӧм йылысь экопросветительнӧй уджтасъяс; пыртны лӧп-ёг торйӧн да сорӧн чукӧртӧмысь ЧКШ нуӧм вылӧ дифференцируйтӧм тариф сы могысь, медым ышӧдны йӧзӧс чинтыны шыбласъяс артмӧмсӧ да мукӧдтор.
Мылдін районын олысьясӧс майшӧдлӧ сійӧ, мый кӧсйӧны пӧдлавны лӧп-ёг полигон, мый вӧсна овмӧдчӧминъясысь дугдасны нуны ЧКШ. Районын вермас артмыны лӧп-ёг серти коллапс.
Республикаса олысьяс кӧсйӧны тӧдны, лӧсялӧ-ӧ оланпаслы сійӧ, мый ӧти гражданинлы сэк, кор сылӧн эм некымын олан жыр, кӧні сійӧ оз ов, колӧ кыкысь мынтысьны ЧКШ нуӧмысь.
Сыктывдін районлӧн Паль сиктса депутат корӧ выльысь видлавны ЧКШ-ысь мынтӧмъяс чукӧртан системасӧ. Сиктсаясӧс дӧзмӧдӧны лӧп-ёг нуӧмысь тшӧтъясыс, сы вӧсна мый квитанцияясыс воӧны йӧзлы индӧм электросчётчикъяс серти. Тшӧтъяс пыр локтӧны сы вылӧ видзӧдтӧг, мый керкаясыс овтӧмӧсь. Шыӧдчысь лыддьӧ, мый артмӧмторйыс абу стӧч, сы вӧсна мый унджык вӧвлӧм сиктсаыс олӧ карын, медалӧ оланін да мынтысьӧ кӧртымӧ сетысьяслы лӧп-ёг нуӧмысь.
“Боевӧй котыр” ветеранъяслӧн ставроссияса ӧтйӧза организациялӧн Коми республиканскӧй юкӧн корӧ республикаса сьӧмкуд видлалігӧн 2 пӧв содтыны боевӧй тышъясса ветеранъяслы олан жыръясысь да коммунальнӧй услугаясысь мынтысьӧмысь социальнӧй мынтӧмъяссӧ.
“Бать-мамлӧн Ставроссияса Водзсасьӧм” семья доръян ставроссияса ӧтйӧза организация вӧзйӧ видлавны Каналан Сӧветын, колӧ-ӧ примитны семейно-бытӧвӧй нартитӧмысь видзчысьӧм йылысь оланпас.
Воис вӧзйӧм сы йылысь, медым быд во косму тӧлысь 1 лунӧ пасйыны мультидекстрлысь лун (морт, коді ӧткодя бура вӧдитчӧ кыкнан кинас да кыкнан кокнас).
Уна челядя бать-мам кӧсйӧны тӧдны, кутшӧм кокньӧдъяс да социальнӧй отсӧг сетан мераяс эмӧсь челядя семьяяслы, уна челядя да гӧля олысь семьяяслы да мукӧдлы, а сідзжӧ кольӧ-ӧ уна челядя мам статусыс аньлӧн пенсия вылӧ петан кад кежлӧ.
Водзӧ воӧны письмӧяс, кӧні корӧны отсавны сьӧмӧн: Сыктывкарын Краснозатонскӧй посёлокса ветеранъяслӧн сӧвет корӧ отсавны кампет кӧрӧбъясӧн, медым чолӧмавны юбилей пасйысь ветеранъясӧс; “Президентлӧн спорт ворсӧмъяс” да “Президентлӧн вермасьӧмъяс” ставроссияса ордйысьӧмъясӧ пырӧдчысьяслӧн бать-мам корӧны отсавны сьӧмӧн, медым ньӧбны ордйысьӧмъясӧ пырӧдчысьяслы, Сыктывкарын Краснозатонскӧй посёлокса 9 №-а школаын велӧдчысьяслы, спортивнӧй форма ордйысьӧмъяс вылӧ ветлӧм могысь.
IІІ кварталын оланпастэчас бурмӧдӧм серти вӧзйӧмъясӧн шыӧдчӧмъясын сёрниыс муніс татшӧмторъяс йылысь.
“Вермытӧмъяслӧн ставроссияса котыр” ставроссияса ӧтйӧза организациялӧн Коми республиканскӧй организация корӧ содтыны “Коми Республикаын вермытӧмъяслы уджалан местаяс квотируйтӧм йылысь” Коми Республикаса Оланпасӧ татшӧм положениеяс: индӧм местаяс сетӧмсянь да удж сетысьӧн вермытӧмъясӧс удж вылӧ босьтӧмсянь уджалан местаяс квотируйтӧм серти кывкутана могъяс олӧмӧ пӧртӧм йылысь; вермытӧмкӧд удж йылысь сёрнитчӧм кырымалӧм да дугӧдӧм йылысь олысьясӧс уджӧн могмӧдан шӧринса уджалысьяслы кык вежон чӧжӧн юӧртӧм серти содтӧд мера йылысь. Организациялӧн видзӧдлас серти, индӧм мераясыс кыпӧдасны республикаын олысь вермытӧмъясӧс социальнӧя доръян тшупӧдсӧ.
Сыктывкарын олысь уна челядя мам вӧзйӧ, медым челядьӧс видзанінысь компенсациясӧ сетісны судзсьытӧма олысь семья статус вылӧ видзӧдтӧг; сетісны мынтӧмъяссӧ “гӧля олысь семья” статуса быд кага вылӧ овны судзсяна сьӧм мындаын; а сідзжӧ уна челядя семьяяслы чӧжӧс тшупӧд дорӧ корӧмъяс индытӧг. Ань вӧзйӧ пыртны дзик ӧти оланін вылӧ ипотека серти мынтӧмъяссӧ кыдз семьялысь рӧскод да киритны найӧс чӧжӧсысь; бӧр сетны уна челядя семьяяслы ЖКУ-ысь 30 прӧчентсӧ ичӧтджык кагалы 23 арӧс тырттӧдз; уна челядя семья статуссӧ кольны челядьӧн школа помавтӧдз; пыртны ӧтувъя ветлан-мунан билет школаясын велӧдчысьяслы (налы 18 арӧс тыртӧдз) да студенческӧй (ныв-зонлы 23 арӧс тыртӧдз) да с.в.
Каналан Сӧветӧн Веськӧдлысь Н.Б. Дорофеева сетіс тшӧктӧмъяс   23 гижӧда шыӧдчӧм серти, Каналан Сӧветӧн Веськӧдлысьӧс вежысь В.А. Косов – 25, Каналан Сӧветӧн Веськӧдлысьӧс вежысь В.В. Жиделева – 5.
Оланпастэчас да меставывса асвеськӧдлӧм комитет видлаліс 4 шыӧдчӧм, на пиысь 1 – Каналан Сӧветса юрнуӧдысьяслӧн тшӧктӧм серти; социальнӧй политика комитет – 11 шыӧдчӧм, на пиысь 10 – тшӧктӧм серти; сьӧмкуд, вот да экономическӧй политика комитет – 5 шыӧдчӧм, ставсӧ – тшӧктӧм серти; вӧр-ва озырлун, вӧр-ваӧн вӧдитчӧм да экология комитет – 5 шыӧдчӧм, на пиысь 4 – Каналан Сӧветса юрнуӧдысьяслӧн тшӧктӧм серти; оланін да коммунальнӧй овмӧс юалӧмъяс серти пыр уджалысь комиссия – 8 шыӧдчӧм.
Каналан Сӧветса Аппаратӧн юрнуӧдысь Д.Н. Челпановский видлаліс 4 шыӧдчӧм, на пиысь 1 – Каналан Сӧветса юрнуӧдысьяслӧн тшӧктӧм серти.
Пыдісянь видлалӧм могысь 29 гижӧда шыӧдчӧм Каналан Сӧветса чина йӧз ыстісны Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикалӧн муниципальнӧй районъясса да кар кытшъясса муниципальнӧй юкӧнъяслӧн администрацияясса чина йӧзлы.
Гражданалӧн шыӧдчӧмъяс серти уджын тӧдчанаӧн лоӧ сійӧ, мый шыӧдчысьяс аттьӧалӧны оланпас дасьтысьясӧс. Сідз, отчётнӧй кадколастӧ воис 2 аттьӧалана гижӧд. “Коми ремесленнӧй палата” абу коммерческӧй партнёрство аттьӧаліс Каналан Сӧветӧс йӧзкостса мичаторъяс вӧчӧмын отсӧг сетӧмысь да пасйис, мый сійӧ эскӧ, йӧзкостса мичаторъяс вӧчӧмсӧ сӧвмӧдӧм вылӧ содтӧд сьӧм вичмӧдӧм йылысь юалӧмсӧ лоӧ решитӧма бура. Сыктывкарын олысь ань аттьӧаліс депутат Т.А. Саладинаӧс лоӧмтор вылӧ, кытчӧ сійӧ веськаліс, абу веськодя видзӧдӧмысь да сылӧн уна челядя гӧля олысь семьялы Краснодар крайса Кабардинка сиктын челядьлы шойччӧмсӧ котыртӧмын отсалӧмысь.
Индӧм кадколастӧ Каналан Сӧветӧ воӧм шыӧдчӧмъясын шыӧдчысьяс, вылынджык индӧмаяс кындзи, тӧдчӧдісны татшӧм юалӧмъяс:
Ыджыд Вермӧмсянь 75 во тырӧм водзын Сыктывкарын либӧ Ухтаын овлӧм Пӧгибнитӧм Салдатлысь рӧдвужсӧ корсьӧм йылысь юӧр йӧзӧдӧм;
Сыктывкарса Киров нима паркын “Тыл фронтлы” памятник кыпӧдӧм;
Сыктывкарса Трёхозёрка посёлокын постамент вылын чепа якӧр ювывса уджалысьяслы сувтӧдӧм памятниклӧн авторство вылӧ инӧдсӧ признайтӧм;
“О времена! О нравы!” небӧг йӧзӧдӧм;
Сыктывдін районса Паджга сиктын ФАП лӧсьӧдӧм;
Сыктывкарса 3 №-а поликлиникаын медицина отсӧг сетӧм;
Сыктывкар – Гаръя 112 №-а автобуслысь маршрутсӧ “Разгорт туйвеж” сувтланінӧдз нюжӧдӧм (лӧсьӧдӧма площадка да сувтланін, но маршрутсӧ абу нюжӧдӧма сы вӧсна, мый автобусыслы местаыс бергӧдчӧм вылӧ оз тырмы);
Вуктыл район вӧрӧн пӧжартӧг да тӧждысьӧмӧн вӧдитчан зонаӧн шуӧм;
Коми Республикаса Мылдін районлӧн Уньядін сиктса администрацияын Шежам да Луздор районлӧн Мутнича сиктса администрацияын Архиповка посёлокъяс бырӧдӧм йылысь справкаяс босьтӧм;
Воркутаын олысьлысь реабилитируйтӧм статуссӧ босьтӧм;
муниципальнӧй службаын уна во чӧж уджалӧмысь пенсиясӧ бӧр сетӧм,
мукӧд.

